
Direktor Agencije za forenzička ispitivanja i vještačenja Radiša Samardžija, zajedno sa 
saradnicama Sanjom Pržulj, šeficom Odjeljenja za podršku, i Almom Filipović, šeficom Odsjeka 
za biološka i DNK vještačenja, sastao se 30. septembra 2025. godine s predstavnicom 
Delegacije Evropske unije u Bosni i Hercegovini, Elmom Prcić-Bilić, te predstavnikom 
Međunarodne komisije za nestala lica (ICMP).

Sastanak je održan s ciljem sagledavanja dosadašnjih rezultata i dogovora o narednim 
koracima u realizaciji projekta „Nastavak podrške BiH da preuzme pitanje osoba nestalih iz 
sukoba 1990-ih i da preuzme veću odgovornost za proces“, koji se finansira sredstvima IPA II 
programa, a implementira ga Međunarodna komisija za nestala lica (ICMP).

Glavna tema sastanka bila je dinamika isporuke i instalacije opreme za DNK laboratoriju. 
Učesnici su izrazili zadovoljstvo činjenicom da je postupak nabavke uspješno završen, 
izabrana je firma dobavljač i potpisan je ugovor. Prema ugovoru, isporuka, instalacija opreme i 
tehnička provjera ispravnosti trebaju biti završene u roku od 180 dana od dana potpisivanja.

Projektom je planirana i obuka stručnog osoblja DNK laboratorije, što će omogućiti efikasnije 
korištenje nove opreme i dodatno ojačati institucionalne kapacitete Agencije. Time se ulazi u 
završnu fazu projekta, čiji je dugoročni cilj uspostava održivog, stručnog i samostalnog 
sistema za identifikaciju nestalih osoba u Bosni i Hercegovini.

Na kraju sastanka, svi sagovornici su izrazili zadovoljstvo dosadašnjom saradnjom i istakli 
spremnost za nastavak zajedničkog rada i dodatni angažman kako bi se preostale aktivnosti 
realizovale u najkraćem mogućem roku. Cilj je da Agencija za forenzička ispitivanja i 
vještačenja nastavi s aktivnostima i obavezama koje proizlaze iz projekta, te da preuzme 
aktivniju ulogu u procesu identifikacije nestalih, u skladu sa zakonskim ovlaštenjima, 
međunarodnim standardima i najboljim praksama.


